
Bod yn hollol sicr
(Llythyr Paul at y Colosiaid_13)

Dw i eisiau i chi wybod mor galed dw i'n gweithio drosoch chi a’r Cristnogion yn Laodicea, a dros lawer o bobl eraill sydd ddim wedi nghyfarfod i. 2 Y bwriad ydy rhoi hyder iddyn nhw a'u helpu i garu ei gilydd yn fwy, a bod yn hollol sicr eu bod wedi deall y cynllun dirgel roedd Duw wedi ei gadw o’r golwg o'r blaen. Y Meseia ei hun ydy hwnnw! 3 Mae holl drysorau doethineb a gwybodaeth wedi eu storio ynddo fe. 4 Dw i'n dweud hyn wrthoch chi rhag i unrhyw un lwyddo i’ch twyllo chi gyda rhyw ddadleuon dwl sy’n swnio’n glyfar ond sydd ddim yn wir. 5 Er fy mod i ddim gyda chi, dw i’n meddwl amdanoch chi drwy’r amser, ac yn falch o weld mor ddisgybledig ydych chi’n byw ac mor gadarn ydy’ch ffydd chi yn y Meseia. (2:1-5)
Darllena adnod 4. Be ti’n feddwl oedd un o’r problemau oedd yn wynebu’r Cristnogion yn Colosae?

................................................................................................. 

................................................................................................. 
Yn ôl adnod 2 be oedd cynllun dirgel Duw?

.................................................................................................

(Dw i wedi sôn o’r blaen am y newyddion da neu’r efengyl; os ti ddim yn cofio’n union pam fod Iesu Grist yn bwysig edrycha’n ôl i’r astudiaethau eraill.)

Roedd Paul yn gwybod mai’r ffordd orau i frwydro yn erbyn celwydd athrawon ffals oedd cadarnhau ffydd y Cristnogion. Roedd o’n deall bod raid i Gristnogion fod yn hyderus a sicr yn eu ffydd, neu roedden nhw’n mynd i fod mewn perygl o gredu pob math o nonsens! 

Yn yr 21ain ganrif dyn ni’n clywed cymaint o siarad gwrth-Gristnogol, a chymaint o gasineb yn erbyn Duw a’i bobl, nes ei fod yn gallu siglo ein ffydd weithiau. ‘Does na ddim lle i Dduw yn y creu’, meddai’r gwyddonydd Stephen Hawking. Ydy hyn yn siglo dy ffydd di? Faint o werth wyt ti’n ei roi i’w eiriau? Oes rhaid credu ei fod yn wir am fod Stephen Hawking yn ei ddweud?

Yr un mor beryglus â gwyddonwyr gwrth-Gristnogol, ydy’r digrifwyr (comedians). Wrth wneud Iesu a Christnogion yn destun sbort a gwawd, a chael pobl i chwerthin ar eu pen, mae’n hawdd meddwl bod Cristnogaeth yn un jôc fawr. 

Wyt ti yn hollol sicr dy fod wedi deall y cynllun dirgel...Y Meseia ei hun? Ydy dy ffydd di’n hyderus? Un arwydd o ffydd ydy’r gallu a’r awydd i garu Cristnogion eraill – roedd pobl yn adnabod y Cristnogion cynnar oherwydd y cariad roedden nhw’n ddangos at ei gilydd, Roedd pawb oedd yn credu yn teimlo eu bod nhw’n un teulu, ac yn rhannu popeth gyda'i gilydd. (Actau 2:44)
Y Meseia (Iesu Grist) oedd trysor Paul. Drwy Iesu rydyn ni’n gallu dod i adnabod y Duw anweledig. Mae popeth sy’n werth ei wybod -  holl drysorau doethineb a gwybodaeth wedi eu storio ynddo fe. 

Rhybuddio a dysgu oedd Paul yn ei wneud yma: rhybuddio bod gan Gristnogaeth elynion, a dysgu’r Cristnogion i fod yn wyliadwrus ac i garu ei gilydd. Mae cariad yn uno pobl ac felly’n ei gwneud hi’n haws iddyn nhw i sefyll gyda’i gilydd yn erbyn athrawon ffals a’u celwydd.
Er bod y Colosiaid yn ddisgybledig, a’u ffydd yn gadarn, roedd Paul yn sylweddoli bod rhaid dal ati i’w rhybuddio nhw, a’u dysgu. Mae’r un peth yn wir heddiw. Does dim un ohonon ni’n berffaith – rhaid i ni fod yn barod i gael ein rhybuddio a’n dysgu bob amser.

